
10 eta 14 urteko ikasleei azterketa egingo zaie, bilakaera ikusteko 

Hezkuntzako Lege Organikoaren zirriborroa aurkeztu du Espainiako Hezkuntza Ministerioak 

ERREDAKZIOA - BILBO 

Derrigorrezko Bigarren Hezkuntzako (DBH) ikasleek ikasturtea errepikatu beharko dute hiru ikasgai gainditu gabe utziz gero, baldin eta irakaslearen azken hitzak aurrera egiteko aukera ematen ez badio. Bost urterekin beste hizkuntza bat eta informatika ikasten hasiko dira eta 10 eta 14 urterekin azterketak egingo zaizkie ikasle guztiei, izandako bilakaera nolakoa izan den jakiteko. Horiexek dira Maria Jesus Sansegundo Espainiako Hezkuntza eta Zientzia ministroak atzo erkidego autonomoetako hezkuntza eragileei aurkeztu zien Hezkuntzako Lege Organikoaren (LOE) zirriborroaren berrikuntza nagusiak. 

PSOEk Espainiako Gobernuaren ardura hartu zuenean iazko martxoaren 14an, PPk indarrean ipini gura zuen Hezkuntzarako Kalitatearen Legearen zenbait atal gelditzea izan zen hartu zuen lehenengo neurria. Orduz geroztik eta hamar hilabetez, erkidego autonomoetako hezkuntza eragileekin harremanetan izan dira Espainiako Hezkuntza Ministerioko ordezkariak, lege berriaren edukiak prestatzeko asmoarekin. LOE berria 2006-2007 ikasturtean jarriko dute indarrean, baina ikasgaien edukietan eragina duten legearen atalak apur bat beranduago ezarriko ditu Espainiako Gobernuak.Matematikak, irakurketa eta idazketa izango dira LOE legearen oinarri nagusiak, eta horien irakaskuntza sendotzeko neurriak borondatea dauka. Hezkuntza Ministerioaren arabera, hiru arlo horiek oinarriak eskaintzen dizkiete ikasleei, eta behin horiek ondo menperatuta, errazagoa egiten zaie ikasleei bestelako ezagutzak barneratzea. Bestalde, ikasleen bilakaera kontrolatzeko asmoa dauka LOE lege berriak. Horretarako 10 eta 14 urterekin azterketak egingo zaizkie ikasle guztiei.PSOEk sustatutako lege berriak DBHn eragingo ditu aldaketa nabarmenenak. PPk indarrean jarritako Kalitatearen Legearen arabera, gaur egun bi ikasgai gainditu gabe uzten dituen DBHko ikasleak ikasturtea errepikatu behar du. Era berean, DBHko ikasturte guztiak errepikatzeko aukera du. Lege berria indarrean jartzen dutenean, bi ikasturte errepikatzeko aukera izango du. PSOEk sustatutako lege berriarekin, ikasleek hiru ikasgai utzi beharko dituzte gainditu gabe ikasturtea errepikatzeko, baina zentroko irakasleek hala erabakitzen badute, ez du errepikatuko; lau ikasgai gainditu ez dituenak, aldiz, derrigorrean errepikatu beharko du. Bestalde, DBHko 3. ikasturtean ikasleak ez dira bananduko beren errendimenduaren arabera, PPk Kalitatearen Legearen bidez egin nahi zuen moduan. Ikasleek ikasgai gutxiago izango dituzte zortzi, 11 barik, eta atzerriko bigarren hizkuntza ikasteko aukera izango dute. DBHko azken ikasturtea laugarrena askoz espezializatuagoa izango da, eta ikasleak etorkizunean ikasi nahi duenera moldatu ahal izango ditu ikasgaiak.Batxiler titulua lortzeko, ikasleei errebalida azterketa gainditzea eskatu nahi zien PPk, Kalitatearen Legearen agertzen zenez. Atzo aurkeztutako zirriborroan agertzen denez, batxilerreko bi ikasturteak gainditzen dituen ikasleak titulua esku artean izango du azterketa egin barik. Hala ere, unibertsitatera sartu aurreko selektibitatea azterketa bere horretan mantentzen du, baina PSOEk ikasleak unibertsitatean ikasi nahi duenaren arabera egokitu nahi ditu selektibitatearen edukiak. 

Atzerriko hizkuntza, 5 urtetik aurrera 

Haur txikienengan eragina izango duten neurriak ere izango dira LOE lege berrian. Hala, umeak 5 urterekin hasiko dira atzerriko hizkuntza eta informatika ikasten. Era berean, baloreen irakaskuntzan sakontzeko orain arte bestelako ikasgaietan irakasten ziren, modu transbertsalean, Hiritar Hezkuntza ikasgaia egingo dute neska-mutikoek Lehen Hezkuntzako ikasturte baten, DBHko bi ikasturtetan eta Batxilerreko beste baten. 

Erlijioa ikasgaiaren inguruan zurrumurru asko izan dira azken hilabeteotan, baina PSOEk atzo aurkeztu zuen lege zirriborroaren arabera, zentro guztiek Erlijioa ikasgai eskaini behar dute derrigorrean. Hala ere, ez da derrigorrezko ikasgaia izango orain ere ez da.Aldaketa Erlijioa ikasgaiaren ordezkoan izango da. Kalitatearen Legearen arabera, erlijioaren baloreekin zer ikusi handia zuten ezagutzak irakasten ziren, konfesionala ez omen zen ikasgaiaren bidez. PSOEk ez du argitu oraindik ordezko ikasgaiak izango duen edukia. 



